
1. Réamhrá 
 

Tugtar bunscoil lán-Ghaeilge nó Gaelscoil ar bhunscoil a ndéantar gach gníomhaíocht inti, 
seachas múineadh an Bhéarla, trí mheán na Gaeilge. Faoi láthair, tá 149 bunscoil lán-Ghaeilge 
ag feidhmiú lasmuigh den Ghaeltacht agus iad ag freastal ar 37,742 dalta.1  Ó Eanáir 2017 go 

Márta 2020, thug an Chigireacht cuairt chigireachta nó cuairt chomhairleach ar 74% de na 
scoileanna seo.  
 
Sa líon cigireachtaí sin, áirítear na samhlacha meastóireachta seo a leanas: 
 

 cuairteanna comhairleacha chun tacú le féinmheastóireacht scoile  

 cigireachtaí teagmhasacha, gan fógra 

 cigireachtaí leantacha 

 meastóireachtaí curaclaim, ina ndearnadh meastóireacht ar ábhar curaclaim ar leith 

 meastóireachtaí scoile uile 

 meastóireachtaí ar sholáthar do dhaltaí a bhfuil riachtanais speisialta oideachais acu. 
 
Eascraíonn an foilseachán seo as anailísiú ar thorthaí na meastóireachtaí a rinneadh i 
nGaelscoileanna roimh theacht Cóivid-19 agus briseadh na scolaíochta de dheasca na 
paindéime. Tugtar léirbhreithniú sa tuarascáil ar na tuairiscí cigireachta a foilsíodh ar shuíomh 
gréasáin na Roinne Oideachais2 ó Eanáir 2017 go mí na Nollag 2020. Tá an tuarascáil seo 

bunaithe ar mheastóireachtaí curaclaim, meastóireachtaí scoile uile agus meastóireachtaí ar 
sholáthar do dhaltaí a bhfuil riachtanais speisialta oideachais acu. Rinneadh na cigireachtaí seo 
in 33% d’earnáil na mbunscoileanna lán-Ghaeilge taobh amuigh den Ghaeltacht. 
 
Tábla 1: Líon na gcigireachtaí de réir samhla agus bliana  

Samhail mheastóireachta 2017 2018 2019 2020 Iomlán 
 

Meastóireacht scoile uile 
 

6 0 0 0 6 
 

Meastóireacht scoile uile: bainistíocht, 
ceannaireacht agus foghlaim 

5 6 6 2 19 
 

Meastóireacht curaclaim 
 

5 10 7 0 22 
 

Meastóireacht ar sholáthar do dhaltaí a 
bhfuil riachtanais speisialta oideachais acu 

0 0 2 0 2 
 

Iomlán 16 16 15 2 49 
 

 

 

 

2. Modheolaíocht  
 
Rinneadh anailís ar naoi dtuairisc chigireachta is daichead faoi ocht réimse cáilíochta agus tá 
an tráchtaireacht a thugtar i gCuid 4 den tuarascáil seo eagraithe de réir na réimsí sin. 
Taispeántar na hocht réimse cáilíochta i dTábla 2. Tá na réimsí seo bunaithe ar an gCreat 
Cáilíochta do Bhunscoileanna atá san áireamh san Aguisín ag deireadh na tuarascála seo. 
 
 

                                                 
1 Rollachán sna bunscoileanna lán-Ghaeilge ar dháta an Daonáirimh, 30 Meán Fómhair 2020, ach  

d’fhéadfaí athrú teacht air sin nuair a fhoilseofar na figiúirí deiridh i Meitheamh 2021. 
2 Ní fhoilsítear tuairiscí ar chuairteanna comhairleacha ná ar chigireachtaí teagmhasacha. Sna 

cigireachtaí leantacha, bíonn an fócas ar chur i bhfeidhm na moltaí ó mheastóireacht eile. 

Tábla 2: Na réimsí cáilíochta  

Réimse A Úsáid na Gaeilge 
 

Réimse B Cáilíocht na foghlama 
 

Réimse C Cleachtas aonair agus comhchoiteann na múinteoirí 
 

Réimse D Measúnú 
 

Réimse E Tacaíocht do dhaltaí / soláthar do dhaltaí a bhfuil riachtanais speisialta 
oideachais acu                                                                     

Réimse F Deiseanna foghlama breise / gníomhaíochtaí comhchuraclaim agus seach-
churaclaim 

Réimse G Ceannaireacht ar fhoghlaim, ar theagasc agus ar fhorbairt na scoile 
 

Réimse H Comhpháirtíocht le tuismitheoirí agus leis an bpobal scoile 
 

 

Ag éirí as an anailís faoi na hocht réimse cáilíochta, rinneadh moltaí chun tacú le bunscoileanna 

lán-Ghaeilge leanúint d’fheabhas a chur ar a gcuid soláthair oideachais tríd na próisis 

féinmheastóireachta scoile. Léirítear na moltaí i gCuid 5 den tuarascáil seo.  

Léiríonn Tábla 3 na téarmaí cainníochtúla a úsáidtear sa tuarascáil seo agus an raon céatadáin 

atá i gceist le gach ceann acu. 

Tábla 3: Míniú ar na téarmaí cainníochtúla a úsáidtear sa tuarascáil seo 

Téarma cainníochtúla Céatadán  
 

I mbeagnach gach cás  Níos mó ná 90% 
 

Don chuid ba mhó 75-90% 
 

Tromlach / níos mó ná leath 51-74% 
 

Leath 50% 
 

Níos lú ná leath / mionlach suntasach 25-49% 
 

Líon beag / níos lú ná aon cheathrú 16-24% 
 

I gcúpla cás Suas go 15% 
 

 

Agus iad ag tuairisciú, úsáideann cigirí contanam cáilíochta mar chreat tagartha do cháilíocht an 

tsoláthair oideachais thar na réimsí éagsúla cleachtais. Tá an contanam oiriúnaithe chun cuidiú le 

cigirí teacht ar bhreithiúnais mheastóireachta atá bunaithe ar fhianaise agus le cur síos cruinn a 

dhéanamh ar chaighdeán sholáthar oideachais na scoile nó ar ghnéithe den soláthar sin. Tá an 

contanam cáilíochta ar fáil sa Treoir Maidir le Cigireacht i mBunscoileanna anseo. Tá achoimre ar 

an gcontanam cáilíochta i dTábla 4. 

 

 

https://www.education.ie/ga/Foilseacháin/Tuairiscí-Cigireachta-Foilseacháin/Tuarascálacha-Treoirlínte-Meastóireachta/Treoir-maidir-le-Cigireacht-i-mBunscoileanna.pdf

Tábla 4: Achoimre ar Chontanam Cáilíochta na Cigireachta 

Leibhéal Cur síos 
 

An-mhaith Úsáidtear An-mhaith áit a bhfuil cáilíocht na réimsí a ndéantar 
meastóireacht orthu ar chaighdeán an-ard. 

Maith Úsáidtear Maith nó Go maith áit inar léir go bhfuil na láidreachtai sna réimsí 
a ndéantar meastóireacht orthu níos treise ná na réimsí ina bhfuil gá le 
feabhas a dhéanamh. 

Sásúil Úsáidtear Sásúil áit a bhfuil cáilíocht an tsoláthair sách maith. 

Measartha Úsáidtear Measartha áit, in ainneoin go bhfuil roinnt láidreachtaí sna réimsí 
a ndéantar meastóireacht orthu, go bhfuil níos mó easnaimh nó laigí ann 
freisin ná na láidreachtaí. 

Lag Úsáidtear Lag áit a bhfuil easnaimh thromchúiseacha sna réimsí a ndéantar 
meastóireacht orthu. 

 
 

3.  Comhthéacs na mbunscoileanna lán-Ghaeilge sa sampla 
 
Tá líon na mbunscoileanna lán-Ghaeilge sa chóras oideachais, agus líon na ndaltaí sna scoileanna 
sin, ag fás. Léiríonn Tábla 5 líon na mbunscoileanna lán-Ghaeilge agus líon na ndaltaí sna 
scoileanna sin sa tréimhse ó 2017 go 2020.  
 
Tábla 5: Líon na mbunscoileanna lán-Ghaeilge lasmuigh den Ghaeltacht agus líon na ndaltaí ar rollaí  

Bliain scoile  Líon scoileanna Líon daltaí 
 

 
 

2019/2020  148 38,008 
 

2018/2019 147 37,935 
 

2017/2018 147 37,234 
 

 

Déanann bunscoileanna lán-Ghaeilge freastal ar raon leathan de chomhthéacsanna 
socheacnamaíocha. Bhí cúig bhunscoil lán-Ghaeilge sa sampla ag glacadh páirt sa chlár 
Comhionannas Deiseanna a Sholáthar i Scoileanna (DEIS), plean gníomhaíochta na Roinne 
um ionchuimsiú oideachais. Déanann bunscoileanna lán-Ghaeilge freastal freisin ar raon 
leathan de leibhéil chumais. Faoi láthair, tá ocht rang speisialta déag i dtrí bhunscoil lán-
Ghaeilge déag taobh amuigh den Ghaeltacht3. Bhí ranganna speisialta i gceithre bhunscoil lán-
Ghaeilge sa sampla a ndearnadh cigireachtaí orthu, lena n-áiríodh ranganna le haghaidh daltaí 
a bhfuil neamhoird de chuid speictream an uathachais acu.  

 
Tá an meánlíon daltaí atá ag freastal ar bhunscoileanna lán-Ghaeilge níos airde ná an meánlíon 
daltaí i mbunscoileanna go náisiúnta. Dá bhrí sin, bhí céatadán níos ísle de scoileanna beaga 
agus céatadán níos airde de scoileanna móra sa sampla seo ná mar a bheadh i sampla 
ionadaíoch de scoileanna na tíre go náisiúnta. Tugann Tábla 6 eolas faoi líon na ndaltaí ar na 
rollaí sna scoileanna a ndearnadh cigireachtaí orthu. 
 
Tábla 6: Na scoileanna a ndearnadh cigireachtaí orthu de réir líon na ndaltaí ar na rollaí  

Líon daltaí 0-100 101-200 201-300 301-400 >400 Iomlán 

 

Líon 

scoileanna 

 

10 6 14 6 13 49 

                                                 
3 Foinse: Staitisticí, An Roinn Oideachais (2020/21) 

4. Príomhchinntí faoi na hocht réimse cáilíochta  

4.1 Réimse A: Úsáid na Gaeilge  
 
I mbeagnach gach bunscoil lán-Ghaeilge lasmuigh den Ghaeltacht, thuairiscigh na cigirí go 
raibh fís láidir ag na boird bhainistíochta agus ceannairí na scoileanna i leith na Gaeilge agus 
bhí timpeallachtaí foghlama spreagúla cruthaithe chun tacú leis an soláthar oideachais trí 
mheán na Gaeilge. Luadh sa chuid ba mhó de na tuairiscí cigireachta go raibh meas agus 
dearcadh dearfach cothaithe ag na daltaí i leith na Gaeilge agus go raibh a scileanna líofachta 
teanga á bhforbairt go maith. Tuairíscíodh gur cruthaíodh deiseanna do na daltaí bheith 
páirteach i ngníomhaíochtaí tairbhiúla comhchuraclaim agus seach-churaclaim. Tuairiscíodh i 
dtromlach na gcigireachtaí go raibh gá le teanga chognaíoch agus shóisialta na ndaltaí a 
fhorbairt a thuilleadh ionas go mbeadh siad in ann an teanga a úsáid le neamhspleáchas, le 
hinniúlacht agus le muinín. 

 
Tábla 7: Forléargas ar na láidreachtaí agus gnéithe le forbairt maidir le húsáid na Gaeilge 

Láidreachtaí Gnéithe le forbairt 

 
Tuairiscíodh go raibh 
 

 fís láidir i leith na Gaeilge ag boird 
bhainistíochta agus ceannairí scoile  

 timpeallachtaí foghlama spreagúla á 

soláthar  

 inniúlacht na múinteoirí sa Ghaeilge 

mar dhea-shampla do na daltaí 

 samplaí de chleachtas an-éifeachtach 

sa tumoideachas 

 

 
Tuairiscíodh go raibh gá  
 
o le plean éifeachtach scoile uile don 

teanga ó bhéal, don teanga chognaíoch  
agus don teanga shóisialta  

o le haird níos mó a dhíriú ar fhorbairt an 
tsaibhris teanga i gcásanna, go háirithe 
do dhaltaí a bhí ar ardchumas sa 
Ghaeilge 

o le Gaeilge amháin a úsáid mar theanga 
chumarsáide lasmuigh den cheacht 
Béarla 

o le timpeallacht inspioráideach, spreagúil 

foghlama agus atmaisféar báúil don 

Ghaeilge le forbairt i gcúpla cás 

 

 

4.2 Réimse B: Cáilíócht na foghlama  

Bhí torthaí foghlama na ndaltaí go maith ar an iomlán sa chuid ba mhó de na bunscoileanna 

lán-Ghaeilge agus bhí roinnt daltaí líofa agus muiníneach sa Ghaeilge. Sna scoileanna seo, 

luadh go raibh gá le scileanna cumarsáide na ndaltaí a fhorbairt ó thaobh saibhreas foclóra, 

struchtúir agus cruinneas teanga de, le go mbeadh na daltaí in ann iad féin a chur in iúl go 

neamhspléach agus go cruthaitheach. Tuairiscíodh freisin go bhféadfaí raon agus éagsúlacht 

na ndeiseanna léitheoireachta agus scríbhneoireachta a fheabhsú i gcásanna áirithe. 

Tábla 8: Forléargas ar na láidreachtaí agus gnéithe le forbairt maidir le cáilíocht na foghlama 

Láidreachtaí Gnéithe le forbairt 

Tuairiscíodh go raibh 

 cáilíocht na foghlama thar réimse ábhar 

den churaclam go maith ar an iomlán sa 

chuid ba mhó de na scoileanna 

 cáilíocht na foghlama an-mhaith i 

mionlach suntasach de na scoileanna  

 taitneamh á bhaint ag na daltaí as a 

gcuid foghlama trí Ghaeilge, go raibh 

atmaisféar Gaelach spreagúil á chothú 

agus go raibh na daltaí dearfach i leith 

na Gaeilge  

 na daltaí rannpháirteach go gníomhach 

agus ag obair go comhoibríoch sna 

ceachtanna 

 deiseanna rialta tugtha do na daltaí 

tabhairt faoin obair thionscadail thar 

réimse ábhar den churaclam 

 scileanna cumarsáide na ndaltaí go 

maith sa chuid ba mhó de na scoileanna 

agus gur baineadh úsáid éifeachtach as 

an drámaíocht chun muinín na ndaltaí a 

chothú i labhairt na Gaeilge 

 forbairt mhaith déanta ar scileanna 

éisteachta agus tuisceana na ndaltaí sa 

Ghaeilge 

 an-chuid rann agus amhrán ar eolas ag 

na daltaí agus bhí a scileanna sna 

hamharcealaíona agus sa cheol 

forbartha go maith 

 cruinneas agus muinín na ndaltaí go 

maith sa léitheoireacht Ghaeilge agus 

Bhéarla 

 scileanna na luathléitheoireachta agus 

na fóineolaíochta forbartha go maith 

 an scríbhneoireacht fheidhmiúil sa dá 

theanga go maith ag na daltaí  

 an fhoghlaim sa Mhatamaitic go maith 

nó an-mhaith ag na daltaí i mbeagnach 

gach bunscoil lán-Ghaeilge 

 

Tuairiscíodh go raibh 

o foghlaim na ndaltaí sásúil nó 

measartha i gcúpla scoil 

o cumas na ndaltaí teoranta i gcásanna 

áirithe maidir le húsáid chruinn na 

Gaeilge  

o deacrachtaí ag daltaí iad féin a chur 

in iúl le saintéarmaíocht chuí in achair 

éagsúla den churaclam i mionlach 

suntasach de scoileanna 

o easpa deiseanna ag daltaí chun 

scríobh i raon de sheánraí sa dá 

theanga  i líon beag cásanna 

o easpa taithí ag daltaí ar raon de 

théacsanna ilchineálacha sa 

léitheoireacht i gcásanna áirithe 

4.3 Réimse C: Cleachtas aonair agus comhchoiteann na múinteoirí 

Bhí cáilíocht an teagaisc go maith sa chuid ba mhó de na bunscoileanna lán-Ghaeilge agus bhí 

raon straitéisí éifeachtacha teagaisc in úsaid. Thug na cigirí le fios, áfach, gur ghá an 

téarmaíocht a bhaineann le hábhair uile an churaclaim a mhúineadh ar bhonn níos córasaí. I 

dtromlach na dtuairiscí cigireachta, dúradh go raibh gá le cur chuige difreáilte teagaisc chun 

freagairt do riachtanais éagsúla foghlama agus teanga na ndaltaí. Luadh freisin gur ghá an 

tumoideachas a threisiú sna ranganna sóisearacha agus an t-aistriúchán a sheachaint mar 

mhodh múinte. 

Tábla 9: Forléargas ar na láidreachtaí agus gnéithe le forbairt maidir le cleachtas na múinteoirí 

Láidreachtaí Gnéithe le forbairt 

Tuairiscíodh go raibh 

 cáilíocht an teagaisc go maith sa chuid 

ba mhó de na scoileanna 

 cáilíocht an teagaisc in ábhair ar leith 

amhail an Stair agus an Ceol an-

mhaith 

 raon straitéisí teagaisc in úsáid go 

héifeachtach trasna an churaclaim 

 scileanna ceistithe na múinteoirí ar 

chaighdeán maith  

 ionchur saibhir teanga in ábhair 

éagsúla  mar chuid de na ceachtanna i 

gcásanna áirithe 

 úsáid éifeachtach á baint as Aistear: 

Creatchuraclam na Luath-Óige i líon 

beag scoileanna chun scileanna 

comhoibritheacha na ndaltaí a 

fhorbairt  

 scileanna agus saineolas na múinteoirí 

á roinnt lena chéile ar bhonn rialta  

 an polasaí d’fhorbairt ghairmiúil 

nasctha le tosaíochtaí aitheanta na 

scoile i gcúpla cás 

 

Tuairiscíodh go raibh gá le 

o straitéisí difreáilte teagaisc, le 

gníomhaíochtaí foghlama níos 

dúshlánaí nuair is cuí 

o níos mó béime ar chothú scileanna 

ardoird  

o sainfhoclóir agus téarmaíocht a 

bhaineann le hábhair uile an 

churaclaim a mhúineadh go córasach 

agus deiseanna a sholáthar do 

dhaltaí an teanga seo a úsáid thar 

réimse níos leithne suíomhanna sa 

chaint agus sa scríbhneoireacht 

o úsáid níos mó a bhaint as 

timpeallacht na scoile chun tacú le 

múineadh na Matamaitice 

o aistriúchán go Béarla a sheachaint 

mar mhodh teagaisc 

o tréimhse chumarsáide mar chuid de 

gach ceacht Gaeilge chun deiseanna 

a thabhairt do na daltaí an teanga a 

chleachtadh 

o raon níos leithne agus níos ilghnéithí 

de théacsanna, lena n-áirítear 

úrscéalta, a úsáid i múineadh na 

léitheoireachta chun tacú le saibhriú 

scileanna teanga na ndaltaí sa 

Ghaeilge 

o plean scríbhneoireachta soiléir a chur 

i bhfeidhm chun dul chun cinn 

céimniúil na ndaltaí, thar réimse 

seánraí scríbhneoireachta, a fhorbairt 

agus na daltaí a chumasú chun 

scríobh go neamhspleách, 

cruthaitheach sa dá theanga 

4.4 Réimse D: Cleachtas an mheasúnaithe trí Ghaeilge  

Bhí cáilíocht an mheasúnaithe idir sásúil i mionlach suntasach de scoileanna agus go han-mhaith i 

gcúpla bunscoil lán-Ghaeilge. Chonacthas dea-chleachtas maidir le measúnú ar an bhfoghlaim agus 

measúnú chun foghlama araon. Sa chuid ba mhó de na tuairiscí cigireachta, áfach, tugadh le fios gur 

ghá do mhúinteoirí príomhshrutha úsáid níos éifeachtaí a bhaint as torthaí measúnaithe. Bhí gá, ach 

go háirithe, anailís sa bhreis a dhéanamh ar thorthaí measúnaithe mar chuid den phróiseas pleanála, 

ionas go mbeadh an teagasc ag freagairt do riachtanais foghlama na ndaltaí sa Ghaeilge. 

Tábla 10: Forléargas ar na láidreachtaí agus gnéithe le forbairt maidir le cleachtais an mheasúnaithe 

Láidreachtaí Gnéithe le forbairt 

Tuairiscíodh go raibh 

 an measúnú an-mhaith i gcúpla 

bunscoil lán-Ghaeilge  

 córais tairbheacha i bhfeidhm i líon 

beag scoileanna a léirigh fianaise 

shoiléir maidir le dul chun cinn 

leanúnach na ndaltaí  

 cur chuige comhsheasmhach scoile 

uile maidir le measúnú chun foghlama 

i líon beag cásanna  

 aiseolas foirmitheach ar obair scríofa á 

thabhairt do dhaltaí  

 trialacha caighdeánaithe agus 

trialacha oide-dheartha á n-úsáid chun 

gnóthachtáil na ndaltaí a mheas sa 

Ghaeilge 

 uirlísí measúnaithe bunaithe ar 

chuspóirí foghlama  in úsáid i líon an–

bheag de chásanna 

 straitéisí féinmheasúnaithe agus 

piarmheasúnaithe i bhfeidhm i gcúpla 

scoil agus taithí ag na daltaí ar aithint 

spriocanna foghlama dóibh féin 

 

Tuairiscíodh go raibh gá le 

o córas measúnaithe scoile uile a 

fhorbairt agus a chur i bhfeidhm 

chun gnóthachtáil na ndaltaí a 

mheas sa Ghaeilge 

o úsáid níos mó a bhaint as torthaí an 

mheasúnaithe chun spriocanna 

agus eispéiris foghlama a chur in 

oiriúint do leibhéil chumais na 

ndaltaí, a gcumas teanga go 

háirithe 

o cuspóirí foghlama a roinnt leis na 

daltaí ag tús an cheachta agus 

tagairt a dhéanamh dóibh arís ag 

deireadh an cheachta chun 

athbhreithniú a dhéanamh ar 

éifeacht an cheachta 

 

 

4.5 Réimse E: Tacaíocht do dhaltaí / soláthar do dhaltaí a bhfuil riachtanais 
speisialta oideachais acu 

Bhí cáilíocht na tacaíochta do dhaltaí a bhfuil riachtanais speisialta oideachais acu go maith nó 

an-mhaith sa chuid ba mhó de na bunscoileanna lán-Ghaeilge a ndearnadh meastóireacht ar 

an ngné seo den soláthar. In ainneoin sin, d’aithin na tuairiscí cigireachta go raibh scóip ann 

chun úsáid níos éifeachtaí a bhaint as na treoirlínte don chontanam tacaíochta atá curtha ar fáil 

ag an tSeirbhís Náisiúnta Síceolaíochta Oideachais. I mionlach suntasach de na tuairiscí 

cigireachta, léiríodh gur oibrigh na múinteoirí príomhshrutha agus na múinteoirí oideachais 

speisialta i gcomhar lena chéile go héifeachtach chun tacaíocht a sholáthar sa seomra ranga 

nó sa seomra tacaíochta. Sa chuid ba mhó de na bunscoileanna lán-Ghaeilge, áfach, dúradh 

gur ghá úsáid níos forleithne a bhaint as tacaíocht laistigh den seomra ranga. Léirigh na cigirí 

freisin go raibh sé an-tábhachtach go mbeadh an plean tacaíochta do gach dalta dírithe ar 

shainriachtanais foghlama an dalta sin mar a bhí aitheanta i dtuairiscí measúnaithe curtha ar 

fáil ag gairmithe seachtracha, nuair is cuí.  

Tábla 11: Forléargas ar na láidreachtaí agus gnéithe le forbairt maidir le tacaíocht do dhaltaí 

Láidreachtaí Gnéithe le forbairt 

Tuairiscíodh go raibh 

 cáilíocht an tsoláthair do riachtanais 

speisialta oideachais an-mhaith nó go 

maith i níos mó ná leath de na 

scoileanna 

 contanam tacaíochta na Seirbhíse 

Náisiúnta Síceolaíochta Oideachais in 

úsáid chun tacaíocht do dhaltaí a bhfuil 

riachtanais speisialta acu a phleanáil 

agus a sholáthar sa chuid ba mhó de 

na scoileanna 

 comhoibriú éifeachtach idir na 

múinteoirí príomhshrutha agus na 

múinteoirí oideachais speisialta i níos 

mó ná leath de na scoileanna 

 an teagasc ar ardchaighdeán nuair a 

bhí  meascán de chuir chuige idir 

soláthar tacaíochta laistigh den rang 

agus aistarraingt 

Tuairiscíodh go raibh gá  

o le céatadán níos mó den tacaíocht 

don oideachas speisialta a sholáthar 

i seomra ranga príomhshrutha na 

ndaltaí nuair is féidir 

o a chinntiú go mbeadh na spriocanna 

agus na heispéiris foghlama ag 

teacht le riachtanais foghlama agus 

teanga na ndaltaí mar a bhí siad 

aitheanta ag gairmithe seachtracha, 

nuair is cuí 

o athbhreithniú a dhéanamh ag 

leibhéal scoile uile maidir le tacaíocht 

bhreise a sholáthar trí Ghaeilge, an 

luath-idirghabháil agus an 

comhtheagasc san áireamh 

 

 
4.6 Réimse F: Deiseanna foghlama breise / gníomhaíochtaí comhchuraclaim agus 
seach-churaclaim 
 
Tuairiscíodh sa chuid ba mhó de na cigireachtaí ar bhunscoileanna lán-Ghaeilge go raibh an 
cultúr Gaelach á chur chun cinn go láidir trí imeachtaí éagsúla, go háirithe sna healaíona. Luadh 
ceol, amhránaíocht, filíocht agus drámaíocht go minic. Moladh, áfach, raon níos ilghnéithí de 
dheiseanna foghlama breise a chur ar fáil, chun an teanga shóisialta agus an teanga 
chognaíoch a fhorbairt thar raon níos leithne de chomhthéacsanna teanga.  

 
Tábla 12: Forléargas ar na láidreachtaí agus gnéithe le forbairt maidir le deiseanna foghlama breise 

Láidreachtaí Gnéithe le forbairt 

Tuairiscíodh go raibh 

 clár leathan d’imeachtaí comhchuraclaim 

agus seach-churaclaim á chur ar fáil ag 

an gcuid ba mhó de na bunscoileanna 

lán-Ghaeilge 

Tuairiscíodh go bhféadfaí 

o naisc níos láidre a chothú idir an scoil 

agus an pobal chun tacú leis na daltaí 

an Ghaeilge a úsáid i 

gcomhthéacsanna sóisialta 

 an cultúr Gaelach  lárnach sna 

himeachtaí comhchuraclaim agus seach-

churaclaim, le han-chuid tagairtí don 

cheol traidisiúnta, drámaíocht, filíocht 

agus amhránaíocht ar an sean-nós 

 an-chuid scoileanna ag glacadh páirt i 

gcomórtais agus féilte áitiúla agus 

náisiúnta mar thacaíocht chun feasacht 

agus spéis na ndaltaí a chothú sa chultúr 

Gaelach 

o tabhairt faoi ghníomhaíochtaí 

comhchuraclaim agus seach-

churaclaim i gcomhar le scoileanna 

agus comhphobail eile na Gaeilge  

o úsáid níos dírithe a bhaint as 

imeachtaí seach-churaclaim agus 

comhchuraclaim chun forbairt a 

dhéanamh ar chumas teanga na 

ndaltaí trí, mar shampla, an 

téarmaíocht Ghaeilge a bhaineann le 

gach gníomhaíocht a aithint agus 

deiseanna a sholáthar do na daltaí 

chun an téarmaíocht seo a shealbhú 

agus a chleachtadh 

 

 

4.7 Réimse G: Ceannaireacht ar fhoghlaim, ar theagasc agus ar fhorbairt na scoile  
 
Léiríodh sa chuid ba mhó de na tuairiscí cigireachta go raibh ceannaireacht mhaith sna 
bunscoileanna lán-Ghaeilge maidir le soláthar acmhainní agus cruthú timpeallachta a bhí slán, 
sábháilte agus Gaelach. Bhí ionchais arda ag na príomhoidí i gcoitinne maidir le húsáid na 
Gaeilge mar phríomhtheanga chumarsáide sna scoileanna.  Ba é an moladh ba mhinice a tháinig 
chun cinn sa ghné seo den soláthar ná go dtabharfaí treoir níos soiléire sa phlean scoile maidir 
leis an bhfoghlaim teanga a bheifeá ag súil leis ag na leibhéil éagsúla ranga, agus go gcuirfí i 
bhfeidhm straitéisí teagaisc cuí chun tacú le foghlaim na Gaeilge. 
 
Tábla 13: Forléargas ar na láidreachtaí agus gnéithe le forbairt maidir le ceannaireacht 

Láidreachtaí Gnéithe le forbairt 

Tuairiscíodh go raibh 

 cáilíocht na ceannaireachta ar fhoghlaim 

agus ar theagasc go maith ar an iomlán 

sa chuid ba mhó de na bunscoileanna 

lán-Ghaeilge 

 cáilíocht na féinmheastóireachta scoile 

agus na pleanála scoile uile go maith sa 

chuid ba mhó de na scoileanna 

 ionchais arda ag na príomhoidí sa chuid 

ba mhó de na scoileanna maidir le cur 

chun cinn na Gaeilge mar 

phríomhtheanga chumarsáide na scoile 

 bainistíocht an-éifeachtach ar acmhainní i 

mbeagnach gach scoil 

Tuairiscíodh go raibh gá  

o níos mó béime a dhíriú ar phleanáil 

scoile uile maidir leis an dul chun cinn 

a mbeifí ag súil leis i bhfoghlaim 

teanga na ndaltaí agus iad ag dul ar 

aghaidh ó rang amháin go rang eile 

o monatóireacht a dhéanamh ar 

ghnóthachtáil na ndaltaí ag leibhéal 

scoile uile agus idirghabhálacha a 

chur i bhfeidhm de réir riachtanais 

teanga aitheanta na ndaltaí 

o treoir bhreise a sholáthar, sa phlean 

scoile, maidir leis na torthaí foghlama 

Gaeilge a bhí le baint amach ag gach 

leibhéal ranga agus na modhanna 

teagaisc a mholtar 

o a chinntiú go bhfuil córas pleanála 

scoile uile cuí i bhfeidhm chun forbairt 

agus athbhreithniú a dhéanamh ar 

pholasaithe curaclaim  

o foireann bainistíochta ionscoile4 a 

chumasú i líon beag scoileanna chun 

ceannaireacht a thabhairt don 

teagasc agus don fhoghlaim  

o le spriocanna intomhaiste a aithint 

mar chuid den phróiseas 

féinmheastóireachta scoile agus 

monatóireacht chúramach a 

dhéanamh ar na gníomhartha a bhí 

beartaithe chun na spriocanna a 

bhaint amach 

 

 
 
4.8 Réimse H: Comhpháirtíocht le tuismitheoirí agus leis an bpobal scoile  

Ar an iomlán, bhí cáilíocht na comhpháirtíochta le tuismitheoirí i scoileanna lán-Ghaeilge go 

maith. Thug na cigirí aitheantas d’ionchur gníomhach chumainn na dtuismitheoirí sna 

scoileanna. Sa chuid ba mhó de na scoileanna lán-Ghaeilge, áfach, léiríodh go raibh 

comhpháirtíocht le tuismitheoirí dírithe ar ghníomhaíochtaí scoile nár bhain go díreach le 

foghlaim na ndaltaí. Sna scoileanna go léir, nach mór, léirigh na cigirí go raibh gá le 

rannpháirtíocht agus ionchur na dtuismitheoirí a threisiú i bhforbairt polasaithe scoile maidir le 

cúrsaí foghlama agus teagaisc. Tugadh le fios go gcuirfeadh an rannpháirtíocht seo le cumas 

na dtuismitheoirí tacú lena bpáistí féin, leis an scoil agus le forbairt na scolaíochta lán-Ghaeilge 

i gcoitinne. Aithníodh go raibh gá na naisc idir an scoil agus an pobal áitiúil a neartú chun tacú 

le húsáid na Gaeilge. 

Tábla 14: Forléargas ar na láidreachtaí agus gnéithe le forbairt maidir le comhpháirtíocht 

Láidreachtaí Gnéithe le forbairt 

Tuairiscíodh go raibh 

 atmaisféar fáilteach á chruthú i 

mbeagnach gach bunscoil lán-

Ghaeilge agus go raibh gaol an-mhaith 

cothaithe acu le tuismitheoirí  

 teagmháil rialta idir an bhunscoil agus 

na tuismitheoirí agus go gcoimeádtar 

iad ar an eolas faoi chúrsaí scoile 

 ról gníomhach á ghlacadh ag na 

tuismitheoirí i saol na scoile i dtromlach 

na mbunscoileanna lán-Ghaeilge 

Tuairiscíodh go raibh gá le 

o níos mó rannpháirtíochta ó 

thuismitheoirí sa phróiseas 

féinmheastóireachta scoile agus i 

bhforbairt agus athbhreithniú ar 

pholasaithe agus cleachtais scoile, 

go háirithe iad siúd a bhaineann le 

teagasc agus foghlaim 

o cumarsáid idir an bord bainistíochta, 

cumann na dtuismitheoirí  agus an 

pobal scoile a fheabhsú i líon beag 

bunscoileanna lán-Ghaeilge 

 

 
 

                                                 
4Cuimsíonn an fhoireann bainistíochta ionscoile an príomhoide, an leas-phríomhoide agus cibé 

príomhoidí cúnta (I agus II) a sannadh don scoil de réir Imlitir 44/2019. 

5. Focal scoir agus príomh-mholtaí do bhunscoileanna lán-Ghaeilge 
lasmuigh den Ghaeltacht  

5.1 Focal scoir 

Tugann na tuairiscí cigireachta a ndearnadh anailís orthu don fhoilseachán seo léargas 
luachmhar ar cháilíocht an tsoláthair oideachais i mbunscoileanna lán-Ghaeilge lasmuigh den 
Ghaeltacht. Cuireann na bunscoileanna lán-Ghaeilge go mór le húsáid na teanga ar fud na 
tíre agus cothaíonn siad bród a bpobal scoile as an oidhreacht Ghaelach de bharr a 
rannpháirtíochta i réimse gníomhaíochtaí agus ócáidí cultúrtha. Tá na daltaí atá ag freastal ar 
na bunscoileanna lán-Ghaeilge á gcumasú agus á misniú tríd na heispéiris tumoideachais sa 
teanga chun freagairt go muiníneach trí Ghaeilge do dheiseanna agus do dhúshláin an aonú 
haois is fiche. Tá an méid seo bainte amach a bhuíochas sin le fís na gceannairí scoile, 
tiomantas na múinteoirí agus rannpháirtíocht ghníomhach na dtuismitheoirí. 
 

5.2 Príomh-mholtaí do bhunscoileanna lán-Ghaeilge lasmuigh den Ghaeltacht  
 
Tugadh léargas i gCuid 4 den tuarascáil seo ar láidreachtaí agus gnéithe le forbairt sna 

bunscoileanna lán-Ghaeilge. Is iad seo a leanas na príomh-mholtaí gur féidir le príomhoidí agus 

foirne bunscoileanna lán-Ghaeilge a chur i bhfeidhm ar mhaithe leis an soláthar oideachais sna 

scoileanna sin a chur chun cinn. Tá na moltaí seo bunaithe ar na toscaí mar a bhí siad i 

scoileanna lán-Ghaeilge roimh theacht na paindéime agus an briseadh a lean de sa scolaíocht, 

rud a chuir isteach ar eispéiris na ndaltaí sa tumoideachas.  

i. De dheasca na paindéime, beidh ar scoileanna anois, tabhairt faoin bhféinmheastóireacht 

athuair agus aon easnaimh nó bearnaí i bhfoghlaim na ndaltaí a aimsiú, tabhairt faoina 

réiteach, agus monatóireacht a dhéanamh ar a ndul chun cinn ar bhonn leanúnach.   

 

ii. I ngach ceacht agus gníomhaíocht foghlama, ba chóir go gcuirfí na daltaí ag labhairt na 

Gaeilge chomh luath agus chomh minic agus is féidir, ar mhaithe le cothú úinéireachta, 

neamhspleáchais agus cruthaitheachta in úsáid na teanga i raon de chomhthéacsanna 

cumarsáide.  

 
iii. Ba chóir do bhainistíocht na mbunscoileanna lán-Ghaeilge aird a dhíriú ar an bpleanáil scoile 

uile, go háirithe mar a bhaineann sé leis an tumoideachas agus forbairt theanga na 

cognaíochta, chun tacú le leanúnachas agus dul chun cinn an teagaisc agus na foghlama. 

 

iv. Ba chóir do bhunscoileanna lán-Ghaeilge níos mó fianaise ar riachtanais teanga na ndaltaí 

a bhailiú trí uirlisí measúnaithe cuí agus an fhianaise sin a úsáid ar bhonn scoile uile, chun a 

chinntiú go gcuirfí gach dalta ar thuras teanga na Gaeilge atá in oiriúint dá riachtanais 

foghlama.  

 

v. Ba chóir do mhúinteoirí príomhshrutha aird níos mó a dhíriú ar úsáid an mheasúnaithe chun 

an teagasc a threorú agus chun freagairt do chumas teanga agus riachtanais foghlama 

éagsúla na ndaltaí. 

 

vi. Tá an deis ann do phobail scoileanna lán-Ghaeilge, an teanga agus an cultúr sa cheantar a 

chur chun cinn, líonraí agus moil don Ghaeilge a fhorbairt, agus deiseanna a chruthú chun 

an teanga a úsáid sa phobal lasmuigh de chomhthéacs na scoile. Cabhróidh sé seo le daltaí 

meas a bheith acu ar an nGaeilge mar theanga bheo atá ábhartha dá mbeatha féin agus dá 

bpobail. 

Aguisín - An Creat Cáilíochta do Bhunscoileanna  
(Ag Breathnú ar an Scoil Againne 2016, lch 12) 

  
  
  
  
  
  

  
  
  
  
  
  

  
  
  
  
  

  
  
  

  
  
  

  
  
  
  
  
  

  
  
  
  
  
  
  

  
  
  

T
E

A
G

A
IS

C
 A

G
U

S
 F

O
G

H
L

A
IM

  

Réimsí 

 

Caighdeáin 

 

Torthaí na 
bhfoghlaimeoirí 

Maidir leis na daltaí:  

 baineann siad taitneamh as a gcuid foghlama, tá siad 
spreagtha chun foghlama, agus tá siad ag súil le gnóthachtáil 
mar fhoghlaimeoirí  

 tá an t-eolas agus na scileanna riachtanacha acu chun iad 
féin agus a gcaidrimh le daoine eile a thuiscint 

 léiríonn siad an t-eolas, na scileanna agus an tuiscint atá 
riachtanach i gcuraclam na bunscoile 

 baineann siad amach na cuspóirí foghlama atá luaite don 
téarma agus don bhliain 

Eispéiris na 
bhfoghlaimeoirí 

Maidir leis na daltaí:  

 glacann siad páirt go tairbheach i ngníomhaíochtaí foghlama 
fiúntacha  

 fásann siad mar fhoghlaimeoirí trí idirghníomhaíochtaí 
ómósacha agus eispéiris atá dúshlánach agus tacúil 

 déanann siad athmhachnamh ar a ndul chun cinn mar 
fhoghlaimeoirí agus forbraíonn siad mothúchán d’úinéireacht 
agus de fhreagracht as a bhfoghlaim  

 faigheann siad deiseanna chun na scileanna agus na 
dearcthaí a fhorbairt atá riachtanach don fhoghlaim ar feadh 
an tsaoil 

Cleachtas 
aonair na 
múinteoirí 

Maidir leis an múinteoir:  

 tá an t-eolas ábhair, an t-eolas oideolaíochta agus na 
scileanna bainistíochta seomra ranga riachtanacha aige/aici  

 roghnaíonn agus úsáideann sé/sí cleachtais phleanála, 
ullmhúcháin agus mheasúnaithe a chuireann foghlaim na 
ndaltaí chun cinn  

 roghnaíonn agus úsáideann sé/sí cuir chuige teagaisc atá 
oiriúnach do na cuspóirí foghlama agus do riachtanais 
foghlama na ndaltaí  

 freagraíonn sé/sí do riachtanais foghlama aonair agus 
idirdhealaíonn sé/sí gníomhaíochtaí teagaisc agus foghlama 
mar is gá 

 
 
 
 
 
Cleachtas 
comhchoiteann 
/ comhoibríoch 
na múinteoirí 
 

Maidir leis na múinteoirí:  

 tá meas acu ar an bhforbairt ghairmiúil agus ar an 
gcomhoibriú gairmiúil agus glacann siad páirt iontu  

 oibríonn siad le chéile chun deiseanna foghlama a cheapadh 
do dhaltaí ar fud an churaclaim agus taobh amuigh de  

 i gcomhar lena chéile forbraíonn siad agus cuireann siad i 
bhfeidhm cleachtais measúnaithe fhoirmitheacha agus 
shuimitheacha atá comhsheasmhach agus iontaofa  

 cuidíonn siad leis an acmhainn uile-foirne a thógáil trína 
saineolas a roinnt. 

Réimsí 
 

 
Caighdeáin 

Ceannaireacht 
ar fhoghlaim 
agus ar 
theagasc 

Maidir leis na ceannairí scoile:  

 cuireann siad cultúr d’fheabhsú, comhoibriú, nuálaíocht agus 
cruthaitheacht san fhoghlaim, sa teagasc agus sa mheasúnú 
chun cinn  

 cothaíonn siad tiomantas don chuimsiú, comhdheiseanna 
agus forbairt iomlánaíoch gach dalta  

 bainistíonn siad pleanáil agus cur i bhfeidhm an churaclaim  

 cothaíonn siad forbairt ghairmiúil do mhúinteoirí a shaibhríonn 
foghlaim na múinteoirí agus na ndaltaí 

An eagraíocht a 
bhainistiú 

 
 

Maidir leis na ceannairí scoile:  

 bunaíonn siad timpeallacht foghlama ordúil, slán agus 
sláintiúil, agus coinníonn siad í trí chumarsáid éifeachtach  

 bainistíonn siad acmhainní daonna, fisiciúla agus airgeadais 
na scoile chun eagraíocht foghlama a chruthú agus a 
choinneáil  

 bainistíonn siad cásanna dúshlánacha agus casta ar bhealach 
a léiríonn comhionannas, cothroime agus cóir  

 forbraíonn siad agus cuireann siad i bhfeidhm córas chun 
freagracht agus cuntasacht ghairmiúil a chur chun cinn 

Ceannaireacht 
ar fhorbairt na 
scoile 

Maidir leis na ceannairí scoile:  

 cuireann siad an fhís atá mar threoir ag an scoil in iúl agus 
bíonn siad i gceannas ar bhaint amach na físe sin  

 bíonn siad i gceannas ar rannpháirtíocht na scoile i bpróiseas 
leanúnach na féinmheastóireachta  

 déanann siad caidrimh a thógáil agus a choinneáil laistigh den 
scoil, le scoileanna eile, agus leis an bpobal níos leithne  

 déanann siad bainistiú, ceannaireacht agus idirghabháil ar an 
athrú d’fhonn freagairt ar riachtanais na scoile atá ag athrú 
agus ar athruithe san oideachas 

Acmhainn na 
ceannaireachta 
a fhorbairt 

 

Maidir leis na ceannairí scoile:  

 déanann siad measúnú ar a gcleachtas mar cheannairí agus 
forbraíonn siad an tuiscint atá acu ar cheannaireacht 
inbhuanaithe agus éifeachtach  

 cuireann siad ar chumas na foirne róil cheannaireachta a 
ghlacadh agus a chur i bhfeidhm  

 cothaíonn siad agus éascaíonn siad an fhorbairt ar ghuth na 
ndaltaí, rannpháirtíocht na ndaltaí agus ceannaireacht na 
ndaltaí  

 tógann siad líonraí gairmiúla le ceannairí scoile eile 
 

 

 


